Ким да умнуллубат, туох да умнуллубат!
Литературнай – музыкальнай композиция – дьүһүйүү
(Улуу Кыайыы күнүгэр ананар)
	
Сыромятникова Октябрина Егоровна-Таатта улууһун  “Иван Николаевич Гуляев аатынан Туора – Күөл орто оскуолатын” алын сүһүөх кылааһын учуутала.










 Сыала: төрөөбүт дойдуга, Аҕа дойду улуу сэриитигэр норуот хорсун быһыытыгар ытыктабылы иитии. 

Соруктара:
1. П. Тобуруокап    “Доҕорум кэриигэ хаалбыта”, “Сор уонна дьол”айымньыларын үөрэтии;
2. Төрөөбүт Дьүлэйдэрин  нэһилиэгиттэн баран сэрии толоонугар охтубут, кыайыы көтөллөнөн эргиллэн кэлбит саллааттар тустарынан билиини кэҥэтии, нэһилиэгин историятынан киэн туттуу иэйиитин уһугуннарыы;
3. Үөрэнээччилэр айар, дьон иннигэр толлубакка сатаан саҥарар, сценаҕа сөптөөхтүк тутта – хапта сылдьар сатабылларын сайыннарыы.
4. Төрөппут, оҕо уонна учуутал алтыһыыларын тэрийии.

Туттуллар тэрил: 
Таатта улууһун Дьүлэй нэһилиэгиттэн баран сэрии толоонугар охтубут, кыайыы көтөллөнөн эргиллэн кэлбит саллааттар тустарынан презентация, байыаннай таҥастаах , саалаах 6 уол, хоһооҥҥо сөп түбэһэр фоновай музыка. 

Хаамыыта
( «Священная война» фоновай музыканан, 7 байыннайдыы таҥныбыт  уол утарыта хааман киирэллэр)
1 оҕо:
Ол күн,
Аралы маҥан халлааҥҥа 
Хара балахай 
Ыас хара былыттар
Өрүтэ сырсан үөмэхтэспиттэрэ,
Үрдүк мэҥэ халлаан
Өһүөлэрин үлтүрүтэ көтүөхтүү
Үтүрүһэн лүһүгүрэспиттэрэ;
Сир сиксиктэрэ
Сиритэ барыахтарыныы,
Илбис кыыһа
Иэрийэ күлэн лаһыгыраппыта. 
Бары:
Сэрии буолбута!
Уот турбута!

2 оҕо:
Аан маҥнайгы оботтоох буулдьа
Уолан бэрдин сүрэҕин
Туһулаан
Чускуутуу көппүтэ...

Аан маҥнайгы
Ынырык
Ыадар – хаан танк
Ыстаал силтэһин тиҥилэҕинэн
Көмүс солотуу долгунунан
Күөгэлдьийэ оонньуур
Үүнүүлээх бааһына
Торолхой лоһуор куолаһын
Тоҕута кэспитэ, 
Үлтү үктээбитэ
Хара буорга 
Хампы тэпсибитэ...
Бары:
Ол күн сэрии буолбута... 
(“Журавли” фоновай музыка)
3 оҕо:
Киһи – аймах историятыгар хаһан да буолбатах алдьархайдаах сэрии хас биирдии ыалы, дьиэ – кэргэни таарыйбыта, чуумпу олоҕун аймаабыта.  Дьүлэй нэһилиэгиттэн 84  чулуу, эдэр дьон уоттаах сэриигэ ыҥырыллыбыттара.
(Буомба эстэ тыаһа, уолаттар үрүө – тараа ыстаналлар, сааларын өстөөҕү ыталлар)
4 оҕо:
Эмискэччи киэҥ халлаантан
Абааһылыы иһиирэ,
Тыыны быары ыга тутан,
Сири өрө дьигиһитэ
Көппүттэрэ самолеттар,
Түспүттэрэ буомбалар!
Бары:
Түспүттэрэ буомбалар!
Үлтү тэбэ!
Дэлби тэбэ!
Сир үрдүн ,
Сир күөх түөһүн
Илдьи тэбэн бурҕачыта,
Күдэн – таһаан ытыйа!   ( Петр Тобуруокап “Сор уонна дьол”)
(“Журавли” фоновай музыка Уолаттар миэстэлэрин булаллар, Таатта улууһун Дьүлэй нэһилиэгиттэн баран сэрии толоонугар охтубут буойуттар тустарынан презентация)
Аймах билэ дьоннорун, Ийэ дойдуларын иннигэр ытык иэстэрин төлөһө сылдьан, Таатта улууһун Дьүлэй нэһилиэгиттэн  51 биир дойдулаахтарбыт сэрии толоонугар сырдык тыыннара быстыбыта.  
(Хоһоон этэн бүппүт оҕо  пилоткатын устан, сөһүргэстээн олорон иһэр.)
1 оҕо:
Хаана суох иэдэскэ хааннаах буор сыстыбыт,
Хараҕар хара түүн халыйбыт,
Илиитин быластыы быраҕан,
Итииргиир киһилии уолугун аһынан.

2 оҕо:
Аата суох кэриигэ, ааспыт ыар сэриигэ
Ол ыраах даҕаны дойдуга
Улахан уутугар утуйан доҕорум хаалбыта,
Доҕорум тымныйдар тымныйан барбыта, барбыта.

3 оҕо:
Бүтүн аан дойдуну кууһуохха дылыта
Быластыы бырахпыт харыта, 
Ыраах да хардыылыах курдуга
Ыһыктан, араартыы тэбиммит атаҕа.


4 оҕо:
Сир ийэ, оо, киэҥҥиэн! Суол ийэ бүппэккиэн!
Ол арҕаа биллибэт сирдэргэ,
Ол аата суох чуумпу кэриигэ хас хорсун суулбутай?!
Хас өрүөл турбаттык утуйа хаалбытай?! Хаалбытай?!

5 оҕо:
Аата суох кэриигэ, амырыын сэриигэ,
Букатын билбэтэх дойдугар
Бүтэһик уугунан утуйар... Доҕорум бырастыы!
Доҕорум барахсан, быралҕан бырастыы! Бырастыы! (П. Тобуруокап 
                                                                            “Доҕорум кэриигэ хаалбыта”)
6 оҕо:
Улуу сэрии хонуутуттан
Эргийбэтэх буойуттары
Бары туран чуумпураммыт 
Кэриэстиэҕиҥ , албан ааттарын.
(Минута молчания, метроном тыаһа)
 (“День Победы”фоновай музыканан о5олор тураллар, байыаннай хаамыынан 1 эрээккэ тураллар. Кыайыы көтөллөнөн нэһилиэктэригэр эргийбит буойуттар презентация)
5 оҕо: 
Фашисткай Германияны, милитаристкай Японияны кыайан – хотон,Таатта улууһун Дьүлэй сиригэр,  төрөөбүт алаастарыгар 33 буойун эргиллибитэ.
Бары:
Эйэ иһин, көҥүл иһин
Ийэ сири көмүскэспит
Албан ааккыт төлөннүрүө,
Көлүөнэттэн көлүөнэҕэ
(“День Победы”фоновай музыканан байыаннай хаамыынан сценаттан тахсаллар)





